Эфир орқали мусиқий салом

Таҳририятдан: «Ёшлар» телеканали орқали намойиш этиладиган 

«Ҳуқуқ ва бурч» кўрсатуви кўпчиликка яхши таниш. Биз кўрсатув

муаллифи ва бошловчиси Бахтиёр Шоҳназаров билан учрашиб,

янги кўрсатувлар ҳақида маълумот беришни илтимос қилдик. 

Муаллиф вақти тигизлиги сабабли узр сўраб, бизга кўрсатувнинг навбатдаги сони сценарийсини берди. Қуйида «Ҳуқуқ ва бурч»нинг 

янги сони сценарийси эълон қилинмоқда.

Ассалому-алайкум муҳтарам юртдошлар! «Ҳуқуқ ва бурч» кўрсатуви номига мухлисларимиздан жуда кўп мактублар келишини ўтган кўрсатувларимизда ҳам таъкидлаган эдик. Ватандошларимиз биздан ҳуқуқий масалалар юзасидан маслаҳат ва ёрдам сўрабгина қолмасдан, турли ҳуқуқий ҳолатлар юзасидан ўз яқинларига мусиқий салом йўллашимизни ҳам илтимос қиладилар. Бугун ана шу илтимосларни бажо келтирамиз. 
Мана бу мактубни Хафиза опа Турдиева йўллабдилар. Уларнинг турмуш ўртоги Адҳам Турдиев Ўзбекистон Республикаси Жиноят Кодексининг 210-моддасида кўрсатилган жуда кўп миқдорда пора олиш жиноятини содир этган. Суд ҳукмига кўра айбдор деб топилиб, 9 йилга озодликдан маҳрум қилинган эканлар. Яқинда Адҳам ака жазони ўтаб бўлиб, озодликка чиқибдилар. Хафиза опа турмуш ўртоқлари озодликдаги ҳаётга тезроқ кўникиб кетишлари учун битта яхши қўшиқ эшиттиришимизни сўраганлар. Ҳақиқатан ҳам, озодликка чиққан кишилар эркин ҳаётга кўникма ҳосил қилишлари учун ҳаммамиз бир ёқадан бош чиқариб мадад беришимиз керак. Хафиза опа, ҳозир эфир орқали янграйдиган қўшиқ турмуш ўртогингиз Адҳам акага багишланади. «Олам гўзал, одамлар гўзал» деб куйлайди хонанда Анвар Санаев! (қўшиқ эшиттирилади).
Вояга етган, меҳнатга лаёқатли фарзандлар ўз ота-оналари ҳақида гамхўрлик қилишга мажбур эканлиги мамлакатимиз Конституциясининг 68-моддасида белгилаб қўйилган. Афсуски, ўз фарзандлик бурчини бажаришдан бўйин товлайдиган ноқобил фарзандлар оз бўлсада учраб тураркан. Бизга мактуб йўллаган муштипар она Адолат опанинг ёзишларича, не машаққатлар билан вояга етказган ёлгиз ўгли Анвар уйлангандан кейин ёш хотинчаси билан бошқа уйга кўчиб кетиб, онасининг ҳолидан хабар олмай қўйибди. Анварга шуни эслатиб қўймоқчимизки, Жиноят Кодексининг 123-моддасига кўра, ёрдамга муҳтож ота-онани моддий таъминлашдан бўйин товлаган фарзандлар жиноий жавобгарликка тортиладилар. Уларга катта миқдорда жарима солиниши, уч йилгача аҳлоқ тузатиш ишлари ёки олти ойгача қамоқ жазоси белгиланиши мумкин. Ҳозир онажонлар ва хотин-қизларимизнинг севимли хонандаси Илҳом Фармонов ижро этадиган «Онажонинг рози қил» номли қўшиқдан Анвар тегишли хулоса чиқариб олади, деб умид қиламиз. «Бўлай десанг жаннати, парвардигор уммати… онажонинг рози қил, волидангни рози қил» (эфир орқали ашула янграйди).
Кўрсатувимиз давом этади. Мана бу мактубни 15 ёшли Мунисахон йўллабди. Мунисахон ота-онасидан барвақт ажралиб қолиб, холасининг қўлида тарбияланмоқда экан. Бироқ, охирги пайтларда холаси уни бўлар-бўлмасга урадиган одат чиқариб олибди. Биз Мунисахоннинг 15 ёшда эканлигини ҳисобга олсак, балки ўзи ҳам бунга сабабчи бўлаётганмикин, деган фикрга ҳам бордик. Шунга қарамай, Мунисахоннинг холасига шуни эслатиб қўймоқчимизки, Жиноят Кодексининг 109-моддасига кўра, қасддан баданга енгил шикаст етказган шахслар энг кам иш ҳақининг эллик бараваригача миқдорда жарима ёки икки йилгача аҳлоқ тузатиш ишлари ёхуд тўрт ойгача қамоқ билан жазоланади. Ҳозирги қўшиқ Мунисахон ва унинг холасига багишланади (хонанда Нилуфар Раҳматованинг «Мени урманг, холажон» номли қўшиги эшиттирилади). 
Мактубларни ўқишда давом этамиз. Мухлисимиз Нодира Халилова мактуб йўллаб, турмуш ўртоги бошқа бир аёл билан никоҳсиз яшаётгани ҳақида куйиниб ёзиб, эрини оиласига қайтариш учун нима қилиш кераклиги ҳақида маслаҳат беришимизни илтимос қилибдилар. Турмуш ўртогига нисбатан қандай жазо чоралари қўлланилиши мумкинлиги ҳақида сўрабдилар. Жиноят Кодексининг 126-моддаси «кўп хотинли бўлиш» деб номланган. Унга кўра, умумий рўзгор асосида икки ёки ундан ортиқ хотин билан эр-хотин бўлиб яшаш энг кам ойлик иш ҳақининг юз бараваригача миқдорда жарима ёки уч йилгача аҳлоқ тузатиш ишлари ёхуд уч йилгача озодликдан маҳрум қилиш билан жазоланади. Нодира опа ўз мактубларида кундоши билан умумий рўзгор асосида яшаяптиларми ёки алоҳида-алоҳида уйлардами, бу ҳақда аниқ маълумот бермаганлар. Нодира опа! Бизга аниқроқ маълумотларни ёзиб юборсангиз шунга қараб бир жўяли маслаҳат берамиз. Ҳозирча эса кундошингиз ва турмуш ўртогингизга мусиқий салом йўллаймиз. Машҳур хонанда Юлдуз Усмонованинг «Ачом-ачом» қўшиги уларга дарс бўлса, ажаб эмас! (клип намойиш қилинади).
«Ачом-ачом қиласиз, юзларимдан ўпасиз, севиб туриб гоҳ-гоҳида хиёнат ҳам қиласиз» деб куйлади Юлдузхоним. Кўрсатувимизнинг мусиқий сони давом этади. Мана бу мактубни Асал Маҳмудова йўллабдилар. Уларнинг эндигина 17 ёшга тўлган қизига Санжар исмли бир йигит совчи юборган, бироқ Асал опанинг қизи институтда талаба эканлиги сабабли ҳозирчалик турмушга бериш ниятлари йўқ экан. Лекин, Санжар «қизингизни менга бермасангиз олиб қочаман» деб таҳдид қилгани ҳақида ёзиб нима қилишга боши қотиб қолганини баён қилганлар. Санжар! Сенга Жиноят Кодексидаги 137-моддани эслатиб қўймоқчимиз. Унга кўра одам ўгирлаш жинояти содир этган шахслар уч йилдан беш йилгача озодликдан маҳрум этилиши мумкин. Агар одам ўгирлаш огир оқибатларга сабаб бўлса қамоқ муддати ўн йилдан ўн беш йилгача бўлади. «Шу қиз менга тегмаса ўзимни ўлдираман, ўлимимда қизнинг онасини айбланглар» деб қўрқитган ҳам эмишсан. Асал опа, Жиноят Кодексининг 103-моддаси «Ўзини ўзи ўлдириш даражасига етказиш» деб аталган. Бунинг учун ҳам жиноий жавобгарлик белгиланган. Йигитнинг тақдири ҳақида жиддий ўйлаб кўриш керак. Агар «ўзимни ўлдираман» деб қўрқитмаётган ва нияти жиддий бўлсачи? Хуллас, Асал опа ва Санжар! Мана бу мусиқий табрикларни тинглаб, айтилган гаплар ҳақида ўйлаб кўринглар! Шаҳзод гуруҳи куйлайди: «Жоним, сени олиб кетаман». Кетидан эса «Ўлдирдинг мени, муҳаббат» номли қўшиқ эшиттирилади…
Ажойиб қўшиқларни тингладик! Равшан Асалхўжаев ва Мавлуда Комиловалар мактуб йўллаб, уларнинг севгисига раҳна солиш учун айрим кимсалар улар ҳақида туҳмат тарқатиб юргани ҳақида ташвиш билан баён қилганлар. Галамислар шуни билиб қўйишсинки, Жиноят Кодексининг 139-моддасига кўра туҳматчиларга энг кам ойлик иш ҳақининг йигирма беш бараваридан эллик бараваригача миқдорда жарима солишдан тортиб, ўн йилдан ўн беш йилгача муддатга озодликдан маҳрум қилиш жазоси тайинланиши мумкин. Мактуб эгалари мана бу дилрабо қўшиқни тинглаб, зора ўзларига келишса.  Ҳозир эфир орқали янграйдиган «Кўрсалар, билсалар, нима деса десинлар» номли қўшиқни қайси дуэт куйлаганини эълон қилишнинг ҳожати йўқ бўлса керак… (дуэт эшиттирилади).
Яна мактубларни ўқишда давом этамиз. Иброҳим Иззатов йўллаган мактуб мазмуни қуйидагича. Иброҳим анча таниқли киши экан. Шунинг учун бўлса керак, кўпинча бегона кишилар уни телефон орқали безовта қилишар, кимлигини айтишмас экан. Албатта, бу ҳолат Иброҳим ва оила-аъзоларининг асабига тегади. Иброҳим ўз мактубида «телефон безориларига қандай жазо бор» деб сўраганлар. Шуни маълум қиламизки, сизни телефон безорилари безовта қилаётган бўлса бу ҳақда Ички ишлар бўлимига ариза билан мурожаат қилинг. Улар телефон қўнгироқларини назоратга олишиб, безорининг кимлигини аниқлайдилар. Тартиббузарларга нисбатан маъмурий жазо қўлланилади. Иброҳим, мана бу мусиқий саломимизни қабул қилинг. «Айтинг, айтинг, айтинг кимсиз? Нега қўнгироқ қиласиз?»…
Муҳтарам юртдошлар! Ўз яқинларингизга яна қандай жиноий мавзуларда мусиқий салом йўлламоқчисиз? Бу ҳақда бизга мактуб йўлланг. Кўрсатувимизга якун ясаб, шуни эслатмоқчиманки, ҳуқуқий билимлари етарли бўлган кишилар ҳар доим ва ҳар ерда ўз ҳақ-ҳуқуқларини ҳимоя қила олишади. Ҳуқуқ ва бурчларингизни ўрганиб, такомиллаштириб борай десангиз «Ёшлар» телеканалидаги «Ҳуқуқ ва бурч» кўрсатувини кузатиб боринг! Хайр, саломат бўлинг. 
Таҳририятдан: Сценарий хомаки бўлиб, унга ўзгартишлар киритилиши мумкин. Бунда сиз азиз муштарийлар ҳам бевосита иштирок эта оласиз. Агар яқинларингизга ҳуқуқий мавзуда мусиқий салом йўллаш ниятингиз бўлса таҳририятимиздаги 136-57-13 ва 136-58-62 рақамли телефонларга қўнгироқ қилиб билдиришингиз мумкин. Кўрсатув муаллифи Бахтиёр Шоҳназаров мавзуга мос таклиф билдирган ватандошларимиз истакларини эфир орқали бажаришга ваъда берди. 

